
AI Acknowledgement 

 

Rwy’n cadarnhau nad wyf wedi defnyddio unrhyw offer AI wrth ymchwilio a chreu’r 

aseiniad hwn.  

 

Rwy’n cadarnhau nad wyf wedi cyflwyno unrhyw ddeunyddiau a gynhyrchwyd gan AI fel fy 

ngwaith fy hun.  

 

Rwy’n cadarnhau bod gennyf gopïau o’m drafftiau, fy nodiadau, ac adnoddau eraill a 

ddefnyddiais, y gellir gofyn i mi eu darparu fel tystiolaeth 

 

 

Targedau o fy Aseiniad Blaenorol 

 

 Targed Yr hyn yr wyf wedi'i wneud yn yr aseiniad hwn 

 

Targed 1 Sicrhau dy fod yn gwneud 

cysylltiadau rhwng dy 

ffynonellau wrth 

ysgrifennu yn feirniadol.  

Mae'r traethawd yn dangos cysylltiadau 

beirniadol rhwng ffynonellau trwy: 

• Cydblethu damcaniaeth ac ymarfer - Er 

enghraifft, mae’r dadansoddiad o gamau 

cynllunio CDY yn dangos sut mae 

egwyddorion Llywodraeth Cymru a 

fframweithiau Estyn yn dylanwadu ar 

arferion ysgolion. 

• Defnyddio llenyddiaeth i gefnogi 

dadansoddiad - Pan drafodir bod ansawdd 

addysgu yn broblem barhaus yng 

Nghymru, mae hyn yn cael ei ategu gan 

adroddiadau Estyn (2017) a data PISA, ac 

yna’n cael ei osod yn y cyd-destun polisi 

ehangach drwy gyfeirio at Donaldson 

(2015). 

Gwerthusiad Beirniadol o Ddatblygiad Targed Strategol Mewn Cynllun Datblygu 

Ysgol: Camau Gweithredu, Effaith ac Adfyfyrdodau ar Sail Tystiolaeth 

 

Dros y blynyddoedd diwethaf, mae cynllunio datblygu wedi sefydlu ei hun fel 

strategaeth allweddol ar gyfer gwella ysgolion (Davies & Ellison, 2003). Yn ôl Llywodraeth 

Cymru (2014), mae ‘Cynllun Datblygu Ysgol’ (CDY) yn gallu cael ei ddiffinio fel dogfen 

strategol sy’n nodi’r camau y bydd ysgol yn eu cymryd i wella deilliannau dysgwyr a 

chyflawni blaenoriaethau gwella. Yn y traethawd hwn, bwriedir dadansoddi CDY Ysgol A 

(2024), a gyfeirir ati fel 'Ysgol A' er mwyn diogelu anhysbysrwydd yr ysgol a’i disgyblion, 

yn unol â chanllawiau BERA (2024). Mae Ysgol A yn ysgol uwchradd gymysg wedi’i lleoli 

yn Sir Rhondda Cynon Taf, sy’n darparu ar gyfer 699 o ddisgyblion rhwng 11 ac 19 oed 

(Estyn, 2024a). O’r chwe blaenoriaeth yn CDY’r ysgol, canolbwyntir yma ar y targed dysgu 

ac addysgu: “gwella effeithiolrwydd addysgu ac asesu er mwyn herio dysgwyr yn gyson i 

gyflawni eu potensial” (Ysgol A, 2024, t. 1). Yn gyntaf, archwilir pwrpas a chamau cynllunio 

CDY yng nghyd-destun fframweithiau Llywodraeth Cymru. Yna, trafodir llenyddiaeth ar 

wella effeithiolrwydd addysgu ac asesu cyn dadansoddi’n feirniadol sut mae Ysgol A yn 

gweithredu’r targed a mesur ei effaith. Wedi hynny, ystyrir fy ymarfer fy hun wrth gefnogi’r 

ysgol, gan werthuso fy mhenderfyniadau ar sail tystiolaeth. I gloi, cyflwynir y prif gasgliadau 

ac adfyfyrir ar sut mae’r profiad hwn yn dylanwadu ar fy ymarfer addysgu a’i berthnasedd 

i’m safonau proffesiynol. 

 

Mae cynllunio CDY yng Nghymru yn dilyn camau clir yn seiliedig ar ganllawiau 

Llywodraeth Cymru, gan adlewyrchu cylch gwelliant parhaus: hunanwerthuso, cynllunio, 

gweithredu ac adolygu (Llywodraeth Cymru, 2014). Mae’r cam cyntaf, hunanwerthuso, yn 

gosod sylfeini datblygiad strategol ac asesu meysydd i’w gwella (Llywodraeth Cymru, 

2022a). Yn ystod y cam hwn, mae'r ysgol yn asesu ei chryfderau a meysydd i'w gwella, gan 

gynnwys dadansoddi data perfformiad disgyblion a chasglu adborth gan rhanddeiliaid yr 

ysgol (Llywodraeth Cymru, 2021). Nid oes disgwyl i ysgolion gyflwyno adroddiad 

hunanwerthuso cyn arolygiad Estyn, ond mae perygl y gall hyn danseilio pwysigrwydd 

prosesau hunanwerthuso effeithiol (Estyn, 2020). Mae Estyn hefyd yn nodi bod rhai ysgolion 

yn cyflogi ymgynghorwyr i ysgrifennu adroddiadau, gan leihau ymdeimlad o berchenogaeth 

dros y dogfennau hyn (Estyn, 2020).  

 

Yn dilyn hunanwerthuso, mae ysgolion yn nodi blaenoriaethau gwella ac yn eu troi’n 

flaenoriaethau strategol ar gyfer y tair blynedd nesaf (Llywodraeth Cymru, 2014). 

Argymhellir cynllunio manwl ar gyfer y flwyddyn gyntaf, gan bennu targedau mesuradwy 

(Llywodraeth Cymru, 2021). Yn y blynyddoedd canlynol, pennir amcanion strategol 

hirdymor sy'n gallu cael eu haddasu wrth i anghenion yr ysgol neu amgylchiadau newid 

(Llywodraeth Cymru, 2021). Mae’r blaenoriaethau hyn yn amrywio, ond ymhlith y mwyaf 

cyffredin mae ‘gwella llythrennedd a rhifedd’, ‘lleihau’r bwlch cyrhaeddiad rhwng disgyblion 

o gefndiroedd difreintiedig a’u cyfoedion’, a ‘datblygu addysgeg yn unol â'r Cwricwlwm i 

Gymru’ (Llywodraeth Cymru, 2021). Mae’r rhain yn cyd-fynd â blaenoriaethau addysg yng 

Nghymru, fel y nodwyd a’u hamlinellwyd gan Lywodraeth Cymru (2023a).  

 

Yn y cam cynllunio, mae’r ysgol yn llunio cynllun gweithredu sy’n nodi camau 

penodol ar gyfer pob blaenoriaeth. Yn ôl Llywodraeth Cymru (2014), dylid cynnwys 

rhanddeiliaid fel y corff llywodraethu, staff a’r gymuned ehangach i sicrhau ymrwymiad 

cyffredinol i’r targedau gwella. Yn y cam olaf, mae ysgolion yn monitro cynnydd drwy 

gasglu tystiolaeth megis adborth gan staff, canlyniadau asesiadau a gwerthuso addysgu 

(Llywodraeth Cymru, 2021). Cynhelir adolygiadau chwarterol a blynyddol gyda’r corff 

llywodraethu ac arweinwyr ysgol, ac os oes angen, addasir y cynllun i adlewyrchu 

newidiadau yn yr ysgol neu bolisi addysgol (Llywodraeth Cymru, 2021). Mae’r broses hon 

yn sicrhau bod y cynllun datblygu ysgol yn ddogfen fyw, sy'n newid a gwella wrth i’r ysgol 

fynd yn ei blaen. 

 

Yn ôl Estyn (2024b), dylai CDY flaenoriaethu ei waith o fewn tri chategori: ‘addysgu 

a dysgu’, ‘lles, gofal, cymorth ac arweiniad’, ac ‘arwain a gwella’. O fewn ‘addysgu a 

dysgu’, mae gwella ansawdd addysgu ac asesu yn flaenoriaeth allweddol (Estyn, 2024b). 

Dros y blynyddoedd diwethaf, mae ansawdd addysgu yng Nghymru wedi bod yn destun 

pryder parhaus. Nododd Estyn (2017) taw addysgu oedd yr elfen wannaf o ddarpariaeth 

addysgol, tra dangosodd PISA fod perfformiad myfyrwyr yng Nghymru yn is na’u cyfoedion 

yn Lloegr, yr Alban a Gogledd Iwerddon (Llywodraeth Cymru, 2023b). Mae PISA yn cael 

dylanwad sylweddol ar bolisïau addysgol ledled y byd, gyda nifer o wledydd yn addasu 

cwricwla mewn ymateb i’w canfyddiadau (Donaldson, 2015). O ganlyniad, ac yn dilyn 

argymhellion Donaldson (2015), datblygodd Llywodraeth Cymru’r Cwricwlwm i Gymru , 

sydd yn rhoi pwyslais cryf ar addysgu o ansawdd uchel (Llywodraeth Cymru, 2022b).  

 

Mae ymchwil yn dangos taw ansawdd addysgu yn yr ystafell ddosbarth sydd yn cael 

yr effaith fwyaf ar ddysgu disgyblion, o gymharu â holl ffactorau addysgol eraill (Estyn, 

2018). Crynhodd William (2016) nifer o astudiaethau hydredol i ddod i'r casgliad fod 

gwahaniaethau mawr mewn effeithiolrwydd athrawon, gyda'r athrawon gorau yn cael effaith 

bum gwaith yn well na'r lleiaf effeithiol. Felly, mae gwella ansawdd addysgu yn hanfodol i 

wella canlyniadau addysgol myfyrwyr. Mae hyn wedi’i adlewyrchu yn y safonau proffesiynol 

newydd i athrawon, sy'n rhoi pwyslais cryf ar addysgeg effeithiol fel sail i wella ysgolion 

(Llywodraeth Cymru, 2017). 

O fewn safon addysgeg yn y safonau proffesiynol, mae asesu wedi nodi fel un o'r 

llinynnau allweddol, gan bwysleisio'r rôl hanfodol mae asesu yn ei chwarae wrth wella a 

datblygu arferion addysgu (Llywodraeth Cymru, 2017).  Yn ôl Llywodraeth Cymru (2022c), 

mae asesiadau yn arf hanfodol i addysgwyr, gan eu galluogi i addasu dulliau addysgu mewn 

amser real i gefnogi cynnydd myfyrwyr. Mae Estyn (2022) yn cytuno gyda hyn, gan nodi bod 

y dulliau asesu mwyaf effeithiol yn cyfuno gwybodaeth ffurfiannol a gasglir yn barhaus yn yr 

ystafell ddosbarth â thystiolaeth ychwanegol a gesglir ar adegau penodol trwy gydol y 

flwyddyn academaidd, er mwyn llywio addysgu a chefnogi cynnydd disgyblion yn effeithiol. 

Mae'r pwyslais cynyddol ar y defnydd a dibenion asesu yn duedd sy'n cael ei gweld mewn 

llawer o systemau addysgol rhyngwladol, gyda nifer o gwricwla rhyngwladol yn cydnabod 

rôl feirniadol asesu nid yn unig wrth fesur cynnydd, ond hefyd fel dull gweithredol o wella 

addysgu a dysgu (Donaldson, 2015). Mae hyn yn adlewyrchu newid byd-eang tuag at asesu 

fel proses barhaus sy'n llywio penderfyniadau addysgu yn hytrach na dim ond bod yn fesur 

terfynol o berfformiad disgyblion. 

 

Gan fod gwella ansawdd addysgu ac asesu yn broses barhaus, mae’n hanfodol bod 

athrawon yn cael cyfleoedd i ddatblygu eu harbenigedd ym maes asesu trwy ddysgu 

proffesiynol. Yn Ysgol Gyfun Radyr, mabwysiadwyd model dysgu proffesiynol wedi’i 

deilwra i anghenion staff a disgyblion, yn seiliedig ar adborth hunanwerthuso ac 

ymrwymiadau cenedlaethol (Estyn, 2024c). Trwy gyfuniad o hyfforddiant ffurfiol ac 

anffurfiol, darparwyd cyfleoedd i athrawon ddyfnhau eu dealltwriaeth o strategaethau asesu 

ac addysgu effeithiol. O ganlyniad, gwelwyd gwelliannau sylweddol, yn enwedig ym 

meysydd holi ac adborth, a gafodd effaith gadarnhaol ar gynnydd disgyblion. Mae hyn yn 

dangos gwerth Datblygiad Proffesiynol Parhaus (DPP) wrth wella ymarfer addysgu ac asesu 

Mae dull gweithredu Ysgol Gyfun Radyr yn adlewyrchu’r pwyslais cynyddol ar ddysgu 

proffesiynol ar lefel genedlaethol, gyda Llywodraeth Cymru yn sefydlu Corff Cenedlaethol 

newydd ar gyfer Dysgu Proffesiynol ac Arweinyddiaeth erbyn Ebrill 2025, gyda'r nod o 

ddarparu tirwedd dysgu broffesiynol symlach a chydlynol (Llywodraeth Cymru, 2025). 

 

Yn ogystal, mae Asesu ar Gyfer Dysgu (Agd) yn arf pwerus i ddatblygu gwybodaeth 

a sgiliau disgyblion. Diffinnir AgD fel y defnydd o wybodaeth o asesu i newid neu addasu’r 

dull addysgu er mwyn gwella canlyniadau dysgu (Llywodraeth Cymru, 2013). Mae 

tystiolaeth ryngwladol yn dangos bod AgD yn gwella profiad ystafell ddosbarth i ddysgwyr 

ac ymarferwyr, ac yn arwain at wella cynnydd a chyflawniad dysgwyr (Llywodraeth Cymru, 

2013). Er nad oes un dull unffurf, un enghraifft effeithiol yw grwpiau ffocws disgyblion, a 

ddefnyddiwyd yn Ysgol Gynradd Carreghofa i asesu ac adolygu dealltwriaeth disgyblion 

ddwywaith yr wythnos (Estyn, 2022). Drwy’r sesiynau hyn, roedd y staff yn gallu cael darlun 

cliriach o ddealltwriaeth y disgyblion a mesur effaith eu haddysgu. Yna, roeddent yn addasu’r 

addysgu dilynol yn unol â’r canfyddiadau, gan gefnogi dysgwyr sy’n cael trafferth neu 

ymestyn y rhai sydd angen mwy o her.  

 

Yn rhan nesaf y traethawd hwn, byddaf yn dadansoddi dull gweithredu Ysgol A wrth 

gyflawni ei darged o “wella effeithiolrwydd addysgu ac asesu er mwyn herio dysgwyr yn 

gyson i gyflawni eu potensial” (Ysgol A, 2024, t. 1). Mae data yn dangos bod Ysgol A yn 

perfformio'n is na'r teulu mewn sgôr pwyntiau rhifedd, llythrennedd a gwyddoniaeth, ond 

mae'r sgôr capio 9, sef cyfartaledd y naw gradd uchaf yn TGAU neu gymwysterau cyfatebol, 

yn uwch na'r teulu (Llywodraeth Cymru, 2024). Gall hyn awgrymu amrywiad yn y dulliau 

neu adnoddau addysgu a ddefnyddir ar draws pynciau gwahanol, gan dynnu sylw at werth 

ystyried ansawdd addysgeg ar lefel ysgol gyfan. Yn y cyd-destun hwn, mae'r term ‘teulu’ yn 

cyfeirio at grŵp o ysgolion tebyg sy’n cael eu cymharu â’i gilydd ar sail ffactorau fel 

demograffeg disgyblion, maint yr ysgol, a chyd-destun cymdeithasol-economaidd 

(Llywodraeth Cymru, 2018). Mae Llywodraeth Cymru yn defnyddio'r dull hwn i sicrhau 

cymariaethau tegach rhwng ysgolion sy’n wynebu amgylchiadau tebyg  Mae hyn yn cyd-fynd 

â sylwadau Jeremy Miles, sydd wedi nodi mai'r ffactor pwysicaf mewn cyrhaeddiad yw 

ansawdd addysgu a dysgu (Senedd Cymru, 2022), gan amlygu'r angen i sicrhau dulliau 

addysgu cyson ac effeithiol er mwyn gwella cyrhaeddiad disgyblion. Yn ogystal, mae'r 

hunanarfarnu ysgol a’r arolwg Estyn (2024a) wedi amlygu meysydd i’w gwella, yn benodol 

yn y defnydd o dechnegau cwestiynu a’r brosesau adborth, gan awgrymu y gellir gwneud 

newidiadau er mwyn gwella effeithiolrwydd addysgu. 

 

Er mwyn cyflawni’r targed hwn, mae Ysgol A wedi ei rannu'n dri is-amcan, sef 

'gwella agweddau tuag at ddysgu', 'gwella arddulliau cwestiynu', a 'gwella ansawdd y 

wybodaeth adborth' (Ysgol A, 2024). Yn y dadansoddiad yma byddaf yn canolbwyntio ar 

amcan un yn unig. Mae'r camau gweithredu ar gyfer amcan un yn canolbwyntio ar 

ddosbarthiadau Cyfnod Allweddol Tri (CA3), lle mae'r ysgol wedi dewis strwythuro'r 

dosbarthiadau fel llysoedd ar gyfer cofrestru, dosbarthiadau cymysg o ran gallu ar gyfer rhai 

pynciau fel cerddoriaeth, ac yna setiau mewn pynciau craidd. Mae'r strwythur hwn yn 

seiliedig ar ddata meincnodi, gan sicrhau canrannau hafal rhywiol. Mae tîmau lles a 

chynhwysiant hefyd yn cyfrannu, er mwyn darparu cymorth priodol i bob myfyriwr, gyda 

proffiliau dosbarth ar gael i athrawon i sicrhau gwahaniaethu a herio effeithiol. Crewyd a 

gwerthuswyd y dosbarthiadau ym mis Gorffennaf 2024, ac yna'u gweithredu ledled yr ysgol 

ym mis Medi 2024, gyda phob disgybl yn cael eu dosbarthu i'w dosbarth newydd ar 

ddechrau'r flwyddyn academaidd. Er mwyn gwerthuso llwyddiant y targed, mae Ysgol A yn 

bwriadu casglu adborth gan y disgyblion am yr amgylchedd dysgu, arsylwi gostyngiad yn y 



ECAD7005-C  2400218 

nifer o gamau ymddygiad yn ystod gwersi, a monitro'r cyfraniad at wella presenoldeb yr 

ysgol a phrydlondeb y dysgwyr. 

 

O ran dulliau gweithredu, mae tystiolaeth ynghylch grwpio myfyrwyr yn ôl gallu yn 

gymysg (Ireson & Hallam, 2001; Kutscher & Linchevsi, 2000; Prast et al., 2023; 

Tereshchenko et al., 2018). Canfu Ireson a Hallam (2001) fod dosbarthiadau gallu cymysg yn 

meithrin agweddau mwy cadarnhaol tuag at yr ysgol, gan awgrymu bod y dull hwn yn 

cyfrannu at amgylchedd dysgu mwy cefnogol. Fodd bynnag, mae cyfyngiadau ar yr ymchwil 

hon gan nad yw'n ystyried lleisiau myfyrwyr, gan ddibynnu’n helaeth ar ddata meintiol i 

archwilio effeithiau strategaethau grwpio. Serch hynny, mae ymchwil ddiweddarach gan 

Hallam ac Ireson (2007) yn ategu'r darganfyddiadau hyn, gan nodi bod myfyrwyr mewn 

dosbarthiadau cymysg yn adrodd lefelau uwch o foddhad. Yn benodol, myfyrwyr â 

chyrhaeddiad is a disgyblion difreintiedig yw’r rhai mwyaf tebygol o ffafrio’r dull hwn 

(Hallam & Ireson, 2006). 

 

Er bod yr astudiaethau hyn yn gymharol hen, mae ymchwil fwy diweddar yn dal i 

gadarnhau’r canfyddiadau (Prast et al., 2023). Yn y cyd-destun hwn, mae dull Ysgol A o 

sicrhau amrywiaeth yn eu dosbarthiadau yn cyd-fynd â’r dystiolaeth bresennol. Yn arbennig, 

gan fod Ysgol A wedi’i lleoli mewn ardal ddifreintiedig, mae ymchwil yn awgrymu y gall 

disgyblion o’r cefndir hwn elwa fwyaf o ddosbarthiadau gallu cymysg (Hallam & Ireson, 

2006). O ran mesur effaith, mae cynnwys llais y dysgwyr yn unol â chanllawiau Estyn 

(2022), sy’n nodi bod adborth disgyblion yn arf gwerthfawr ar gyfer hunanwerthuso ysgolion. 

Yn y cyd-destun hwn, mae Ysgol A (2024) wedi datblygu cynllun clir gyda chamau 

gweithredu penodol a meini prawf llwyddiant. Er mwyn cryfhau’r cynllun hwn ymhellach, 

byddai pwyslais ychwanegol ar DPP ysgol-gyfan yn gwella ansawdd addysgu ac asesu yn 

Ysgol A, fel y nodir gan Estyn (2024c) a Llywodraeth Cymru (2025). 

 

Wrth gyfrannu at CDY Ysgol A, rwyf wedi defnyddio dulliau seiliedig ar dystiolaeth. 

Mae fy ymchwil yn dangos bod dysgu cydweithredol, sydd â chefnogaeth empirig, yn 

effeithiol wrth wella agweddau disgyblion tuag at ddysgu (M. Al-Tamimi & Attamimi, 2014; 

Rabgay, 2018). Yn syml, mae dysgu cydweithredol yn ddull addysgu strwythuredig lle mae 

disgyblion yn gweithio mewn grwpiau bach er mwyn cyflawni nodau dysgu cyffredin, gan 

annog cyfrifoldeb unigol a chyd-atebolrwydd (Johnson & Johnson, 2009). Yn ymarferol, 

rwyf wedi mewnbynnu cyfleoedd dysgu cydweithredol yn fy ngwersi drwy weithgareddau 

sy'n annog rhyngweithio strwythuredig rhwng disgyblion. Wrth symud ymlaen, byddaf yn 

penodi rolau penodol i aelodau pob grŵp a chylchredeg y rolau hyn yn rheolaidd er mwyn 

sicrhau bod pob disgybl yn profi gwahanol gyfrifoldebau. Yn ogystal, byddaf yn asesu effaith 

y dull hwn drwy ystyried adborth disgyblion, yn unol â chanllawiau Estyn (2022). 

 

Yn ogystal, rwyf wedi archwilio gwahanol ddulliau cwestiynu er mwyn cefnogi’r 

amcan o wella arddulliau cwestiynu yn y dosbarth. Mae corff cynyddol o lenyddiaeth yn 

cydnabod effaith cwestiynu ar ddatblygiad meddwl lefel uwch ymhlith myfyrwyr, a gall hyn 

hyrwyddo datblygiad meddyliol a chwilfrydedd (e.e. Black & Wiliam, 1998; Buchanan Hill, 

2016; Etemadzadeh, Seifi & Far, 2013). Drwy greu amgylchedd addysgol sy’n annog 

myfyrwyr i herio a thrafod syniadau, mae cwestiynu yn cefnogi integreiddio’r pedwar diben 

yng nghwricwlwm i Gymru, gan sicrhau bod myfyrwyr yn datblygu fel aelodau gweithgar o 

gymdeithas, yn ennill sgiliau beirniadol ac annibynnol, ac yn cymryd cyfrifoldeb dros eu 

dysgu (Llywodraeth Cymru, 2022b). Thema gyffredin yn y llenyddiaeth am gwestiynau 

effeithiol yw’r syniad o bolisi “dwylo i lawr”, lle mae’n ofynnol i bob plentyn gymryd rhan, 

hyd yn oed os yw’r ateb yn un negyddol, megis nad yw’r plentyn yn gwybod (Black et al., 

2003). Os nad yw plentyn yn gwybod yr ateb, mae’n gallu ‘ffonio ffrind’ neu ‘bownsio’ y 

cwestiwn i gyfoedion, gan hybu sgiliau datrys problemau a chydweithio. Mae hefyd yn 

bwysig rhoi digon o amser meddwl i fyfyrwyr, er mwyn symud oddi wrth ymatebion 

arwynebol a hyrwyddo lefel ddyfnach o feddwl (Black et al., 2003). Yn fy ngwersi, rwyf 

wedi defnyddio’r dull hwn drwy ddewis disgyblion ar hap, gan sicrhau bod pob un yn 

cymryd rhan ac nad ydw i’n derbyn dim ateb. Yn y dyfodol, bydd hyn yn dod yn bolisi 

rheolaidd yn fy ystafell ddosbarth, o’r cychwyn cyntaf, er mwyn darparu’r cyfle gorau i 

fyfyrwyr ymgyfarwyddo â’r steil hwn o gwestiynu ac annog mwy o ymgysylltu â’r dysgu. 

 

I gasglu, mae’n amlwg bod cynllunio datblygu wedi dod yn strategaeth allweddol ar 

gyfer gwella ysgolion, yn enwedig trwy sefydlu CDY fel corff arweiniol yn y maes hwn. 

Trwy ddadansoddi llenyddiaeth berthnasol (e.e. Black & Wiliam, 1998; Buchanan Hill, 2016; 

Etemadzadeh, Seifi & Far, 2013) dangoswyd bod CDY sydd wedi’i strwythuro’n dda ac yn 

seiliedig ar dystiolaeth yn chwarae rhan hanfodol wrth wella canlyniadau dysgu. Yn ogystal, 

mae astudiaeth achos Ysgol A yn ategu’r casgliad hwn drwy ddangos sut y gall dulliau 

effeithiol o gynllunio datblygu ysgolion arwain at welliant mesuradwy ym mhrofiadau a 

chyflawniadau myfyrwyr. Yn benodol, mae’r canfyddiadau’n tynnu sylw at bwysigrwydd 

dulliau fel Datblygiad Proffesiynol Parhaus (DPP), AgD, a derbyn adborth gan ddisgyblion 

wrth wella ansawdd addysgu ac asesu. Yn ogystal, mae’r defnydd o strategaethau cwestiynu 

effeithiol, megis ‘polisi dwylo i lawr’ a darparu amser meddwl, yn galluogi myfyrwyr i herio 

eu hunain ac ymgysylltu â dysgu trwy ymdrech beirniadol a chydweithredol (Black et al., 

2003). Mae’r ymchwil yn dangos bod y dulliau hyn yn cefnogi myfyrwyr i ddatblygu sgiliau 

meddwl beirniadol, cymryd cyfrifoldeb dros eu dysgu, ac ymgorffori egwyddorion y pedwar 

diben yng Nghwricwlwm i Gymru (Llywodraeth Cymru, 2022b). 

Wrth edrych ymlaen yn fy ngyrfa addysgu, byddaf yn ceisio defnyddio'r dulliau hyn i 

sicrhau bod fy ymarfer yn parhau i esblygu’n seiliedig ar dystiolaeth gadarn, adborth 

adeiladol, ac ymrwymiad i ddatblygiad proffesiynol. Mae hyn yn cyd-fynd â Safonau 

Proffesiynol i Athrawon yng Nghymru, yn benodol safon ‘addysgeg’, sy’n pwysleisio’r 

angen i wrando ar ddysgwyr ac asesu yn effeithiol, a safon ‘dysgu proffesiynol’, sy’n annog 

DPP a darllen ehangach (Llywodraeth Cymru, 2017). Trwy ymgorffori’r dulliau hyn yn 

gyson yn fy ymarfer, rwyf nid yn unig yn cefnogi datblygiad dysgwyr ond hefyd yn cryfhau 

fy natblygiad proffesiynol fel athro effeithiol ac ymroddedig. 

